პროექტი
საქართველოს მთავრობის

განკარგულება N 

2019 წლის                                                                 ქ. თბილისი

შპს „რეგიონული ჯანდაცვის ცენტრისათვის“ სუბსიდიის მოძიებისა და გადარიცხვის შესახებ
„საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის მე-5 მუხლის „კ“ და „ჰ3“ ქვეპუნქტების საფუძველზე და იმ ფაქტის გათვალისწინებით, რომ საქართველოს მთავრობის 2014 წლის 9 ოქტომბრის N1830 განკარგულებით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო  შპს „რეგიონული ჯანდაცვის ცენტრის“ სახელმწიფო საკუთრებაში არსებული 100% წილის მმართველია:
ა) დაევალოს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს, 230 000 (ორას ოცდაათი ათასი) ლარის მოძიება და სუბსიდიის სახით გადარიცხვა შპს „რეგიონული ჯანდაცვის ცენტრისათვის“ კრედიტორული დავალიანებების დასაფარად;
ბ) საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს, ამ განკარგულების „ა“ ქვეპუნქტით გათვალისწინებული საბიუჯეტო სახსრების გადარიცხვის პროცედურების განსახორციელებლად, საქართველოს ზოგადი ადმინისტრაციული კოდექსის მე-2 მუხლის პირველი ნაწილის „ზ“ ქვეპუნქტის, 65-ე, 66-ე და 69-ე მუხლების შესაბამისად, უზრუნველყოს კომპანიასთან თანხების გადარიცხვის შესახებ ადმინისტრაციული ხელშეკრულების გაფორმება;
გ) დაევალოს კომპანიას, უზრუნველყოს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსათვის ინფორმაციის მიწოდება ამ განკარგულების „ა“ ქვეპუნქტის საფუძველზე გადარიცხული თანხის ხარჯვის შესახებ ან სამინისტროს მოთხოვნის შესაბამისად.

დადგენილება ამოქმედდეს გამოქვეყნებისთანავე.


პრემიერ-მინისტრი                                                                                         მამუკა ბახტაძე

„შპს „რეგიონული ჯანდაცვის ცენტრისათვის“ სუბსიდიის მოძიებისა და გადარიცხვის შესახებ“ საქართველოს მთავრობის განკარგულების პროექტზე

ინფორმაცია სამართლებრივი აქტის პროექტის შესახებ
წარმოდგენილი პროექტის მომზადება განპირობებულია შემდეგი გარემოებებით: 
შპს „რეგიონული ჯანდაცვის ცენტრის“ 100%-იანი სახელმწიფო წილის მმართველია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო. ცენტრი ფინანსდება სახელმწოფო ბიუჯეტით სამინისტროსათვის გამოყოფილი ასიგნებების „მოსახლეობის ჯანმრთელობის დაცვა“ პროგრამის ფარგლებში, კერძოდ, შესაბამისი წლის ჯანმრთელობის დაცვის სახელმწიფო პროგრამა „სოფლის ექიმიდან“.
 2019 წელს დაგეგმილია ცენტრის შემოსავლების (საოპერაციო და არასაოპერაციო) 13%-იანი ზრდა წინა წელთან შედარებით და საოპერაციო ხარჯების 10%-იანი ზრდა, რაც განპირობებულია ცენტრის შემადგენლობაში ორი ახალი კლინიკის (დუისი, დმანისი) ფუნქციონირების დწყებით, თუმცა 2019 წლის ბიუჯეტის მიხედვით წმინდა მოგება უარყოფითია, რაც განპირობებულია ცვეთა/ამორტიზაციის დარიცხვით.
ცენტრის მართვაში ამჟამად იმყოფება 17 სამედიცინო დაწესებულება, აქედან ცხრა მაღალმთიანი და სამი სპეციალური დანიშნულების (ბორითი, გუდაური, ზუგდიდი) ობიექტია, რომლებიც მნიშვნელოვანი  მოგების შესაძლებლობას ნაკლებად იძლევიან, მაგრამ წარმოადგენენ ერთადერთ, ასევე სტრატეგიულ სამედიცინო მომსახურების მიმწოდებელ დაწესებულებებს მუნიციპალიტეტებში. შპს „რეგიონული ჯანდაცვის ცენტრს“ წარმოქმნილი აქვს გარკვეული ფინანსური პრობლემები, თავისუფალი ფულადი სახსრების დეფიციტის სახით, რამაც განაპირობა მიმდინარე ოპერირების შესაძლებლობების შეზღუდვა. პრობლემური გახდა თანამშორმელთათვის შრომის ანაზღაურების დროული ჩარიცხვა, კომუნალური გადასახადების გადახდა, სამედიცინო დაწესებულებების ფუნქიონირებისათვის საჭირო მასალებისა და მომსახურებების შესყიდვა და ა.შ.
  ყოველივე ზემოაღნიშნულის გათვალისწინებით, ქვეყნის ჯანდაცვის სისტემის განვითარების პოლიტიკიდან და შპს „რეგიონული ჯანდაცვის ცენტრის“ კლინიკების სტრატეგიული მნიშვნელობიდან გამომდინარე, შპს „რეგიონული ჯანდაცვის ცენტრს“ გამოეყოს სუბსიდია 230 000 ლარის ოდენობით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს ცენტრალური აპარატისა და სამინისტროს სახელმწიფო კონტროლს დაქვემდებარებული საჯარო სამართლის იურიდიული პირების მიერ საბიუჯეტო სახსრებით გათვალისწინებული ასიგნებების ფარგლებში პირველ კვარტალში განხორციელებული ტენდერების შედეგად წარმოქმნილი ეკონომიიდან.
ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტით წარმოდგენილი ღონისძიებების დაფინანსება განხორციელდება „საქართველოს 2019 წლის სახელმწიფო ბიუჯეტის შესახებ“ საქართველოს კანონით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსათვის გამოყოფილი ასიგნებების ფარგლებში, პირველ კვარტალში განხორციელებული ტენდერების შედეგად წარმოქმნილი ეკონომიიდან.

პროექტის მოსალოდნელი შედეგები
 შპს „რეგიონული ჯანდაცვის ცენტრის“ შეუფერხებელი ფუნქციონირება. 

პროექტის განხორციელების ვადები
პროექტით გათვალისწინებული ღონისძიებები განხორციელდება 2019 წლის განმავლობაში.

პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.







